
Әгәр без чорыбызның данлы кешеләре, аларның героик эшчәнлеге, гыйбрәтле тормышлары турында белергә теләсәк, беренче чиратта, очеркларга мөрәҗәгать итәбез. Очерк ул – авторның үз күзе белән күргәнне тасвирлап сөйләп чыгуга корылган чәчмә әсәр. Иң оператив жанр буларак, очерк әдәбиятка яңа геройлар алып килә, вакыйгалар ташкыны эченнән иң әһәмиятле тема һәм проблемаларны күтәреп чыга [Бикчурин, 1973:13]. 
С.Шакир иҗаты белән тормыш картинасын, аның төрле якларын укучы алдына турыдан-туры куймый, искиткеч осталык белән әдәби мотивлар, символлар белән үрелгән чәчмә әсәрләр тудыра, очерклар, тирән мәгънәле мәкаләләр яза. Тынгысыз җан, бар гомерен иҗатка биргән язучы, сугыш кырларында башларын салган якташларның якты истәлеген мәңгеләштерү йөзеннән, дәһшәтле сугыш булган урыннарга бара, архивларда эзләнә, элекке партизаннар, каһарман сугышчыларның гаиләләре белән, исән калган полкташлары белән очраша, хатлар алыша һәм, фактларга таянып, очерклар иҗат итә. Аның “Үлемсезләр” дигән китабында урын алган очерклары панфиловчыларның исемнәрен тарих битләренә мәңгегә теркәп калдырды.
 Самат Шакир, Дахау концлагеренда Муса Җәлил батырлыгын кабатлаган көрәшче-шагыйрь Хәйретдин Мөҗәй турында бик кыйммәтле материаллар җыеп, эшкәртеп, матбугатта мәкаләләр бастырган һәм шулар нигезендә “Үлемнән көчлерәк” исемле документаль әсәр иҗат иткән, Х.Мөҗәйнең фронтта язган әсәрләрен һәм көндәлекләрен туплап, “Сугыш язмалары” дигән китап төзеп, аның исемен мәңгеләштергән. Язучының “Мәңгелек исемлектә” [Шакир, 1985:108] китабына кертелгән  очерклары Бөек Ватан сугышында илбасарларга каршы фидакарь көрәшкән совет солдатлары һәм офицерлары турында. С.Шакир иҗат бөреләре тулысынча ачылырга өлгермәгән, шулай да үз вакытында актуаль темаларга язылган матур әсәрләре белән укучыларны куандырган яшь язучыларның иҗат җимешләрен барлый һәм “Алар сафта” дигән китап яза. С. Шакир үзенең әсәрләрендә Бөек Ватан сугышында катнашып, зур батырлыклар, төзелеш елларында үрнәк хезмәт күрсәткән реаль геройларны үзәккә куя. Әсәрләрдә сурәтләнгән бөркеттәй ир-егетләр генә түгел, каен кебек зифа кызларның батырлыгы, хезмәттә алда баруы укучыны җәлеп итә. С. Шакир төп образлар белән бергә мәңгелек һәйкәл, танк, винтовка кебек сугышчан, каен, бөркет, туган авыл, кулъяулык, хат кебек символга ия булган ярдәмче образларны янәшә куя. Язучы татар теленең сүзлек хәзинәсе белән оста эш итә, сурәтләү чараларының төрле үзенчәлекләреннән файдалана. Сәнгатьчә сурәтләү чарасы буларак, Чагыштырулар аркылы Самат Шакир тирә-юньгә, җәмгыятьтәге күренешләргә үзенең мөнәсәбәтен белдерә, шул чордагы вакыйгаларны бөтен тулылыгы белән күз алдына китереп бастыра: Икесенең дә күзләрендә терекөмеш кебек яшь бөртекләре мөлдерәде. (“Үлемнән көчлерәк”) [Шакир, 1985:49] 
С. Шакирның эпитетлары да үзенчәлекле. Алар әдип иҗатында бик актив хезмәт итә. Эпитет ярдәмендә фаҗиганең үзе белән танышабыз: фашистлар оясы, сугыш мәхшәре, канлы бәрелешләр, һөҗүм сугышы, сугыш гарасаты, утлы көннәр,кара кайгы һ.б.   Гипербола һәм литоталар да сурәтләү чаралары арсеналын баета, алар күренешне артык зурайтып яки кечерәйтеп күрсәтү өчен әһәмиятле:  Бөтен тирә-як, хәтта таш, балчык, тимер яна. (“Унбер баһадир биеклеге”) [Шакир, 1985:72]
Автор сөйләменең тәртибен үзгәртү (инверсия) ярдәмендә яңа эмоциональ төсмер бирә: Әнә шул мәһабәт һәйкәл төбендә ята ул баһадир егет. (“Болгариядәге һәйкәл ни сөйли”) [Шакир, 1985:4]. Вакыйгаларны конкрет күз алдына китерү өчен, Самат Шакир шулай ук риторик эндәшләрдән уңышлы файдалана. Әй, мәрхәмәтле газиз аналар! Сезнең улларыгыз – руслар, украиннар, үзбәкләр, азәрбайҗаннар, казахлар, татарлар һәм башкалар ял–йокы күрмичә, ашау–эчүне онытып, дошманга каршы батырларча сугыша. (“Унбер баһадир биеклеге”) [Шакир, 1985:71]. Ул күп очракларда табигать күренешләрен сынландырып яки җанландырып бирә. Моның белән ул поэтик эффектны көчәйтә. Бомбалар белән коралланган, сугышчан әзерлектә торган самолет дөрләп яна, янгын телләре очучының битен, маңгаен, каш–керфекләрен ялый. (“Үлемнән коткаручы”) [Шакир, 1985:53]. Градация кулланып, автор мәгънәне көчәйтүгә ирешә: Әмма моннан кырык ел элек биредә көн–төн сугыш барды, җир өсте авыр бомбалар, миналар төшеп ярылудан чокырланып бетте, йортлар янды, җимерелде, җир кара көйде, тимер эреде, агачлар күмергә әйләнде. (“Кырык елдан соң очрашу”) [Шакир, 1985:41]
С. Шакирның һәр әсәре үзенең оригинальлеге белән аерылып тора. Аз сүз белән тирән фикер аңлату – язучы өчен характерлы үзенчәлек. Халык авыз иҗаты әсәрләре, андагы образлар, фольклор теле – С. Шакир өчен бай чыганакларның берсе. Ул гомумхалык телендә борын-борыннан кулланылган традицион формаларга мөрәҗәгать итә һәм аларны язма китап теле элементлары белән бергә бәйләп бирә. Шул җирлектә халыкның җанлы сөйләменә нигезләнгән, әдәби телнең язма һәм сөйләмә формасындагы тел үзенчәлекләре белән баетылган, уку өчен җиңел, аңлаешлы, тирән кичерешләрне эченә алган С. Шакир стиленә хас поэтик сөйләм барлыкка килә. 

